УДЗЕЛ У ТВОРЧЫХ КОНКУРСАХ ЯК УМОВА РАЗВІЦЦЯ АДОРАНАСЦІ ВУЧНЯЎ


Чалавек – гэта свет, свет цікавы і непаўторны, творчы і шматгранны. Таму кола інтарэсаў чалавека таксама шматграннае, як і свет, што вакол нас. “Але з усей жыццёвай гамы чалавек выбірае тое, што для яго здаецца найбольш важным. І ў гэтым выбары асоба найбольш выяўляе сябе”. А гэта значыць, што пазнавальная цікавасць і з’яўляецца тым найважнейшым матывам дзейнасці, які пакладзены ў аснову станоўчых адносін да ведаў увогуле і беларускай мовы і літаратуры ў прыватнасці.

     
Яшчэ ў пачатковай школе ў вучняў з’яўляюцца любімыя прадметы, метавіта тыя прадметы, якія даюцца лягчэй і праводзяцца настаўнікам цікавей. Прыйшоўшы ў сярэдняе звяно, вучні пачынаюць прыглядацца да настаўнікаў, вылучаць для сябе прадметы, якія найбольш прыцягваюць увагу і па роду дзейнасці з’яўляюцца для дзіцяці “пад’ёмнымі”. Мая роля як настаўніка заключаецца ў тым, каб зацікавіць дзяцей, знайсці тую прыступку, на якой дзеці могуць моцна ўтрымацца. А што любяць дзеці? Канечне ж, конкурсы, віктарыны, рэбусы, загадкі, крыжаванкі, падарожжы і казкі. Усё гэта і ёсць мая зброя, без якой не будзе цікавым ні адзін урок мовы ці літаратуры. У творчыя конкурсы дзеці ўцягваюцца адразу, працуючы на ўроках і дома разам з бацькамі. Тут ужо пачынаюць з’яўляцца пераможцы, а гэта тыя, якія любым шляхам павінны быць першымі… Першая перамога! Вось ён аўтарытэт! Вось ён вынік працы! Але спыняцца на дасягнутым ніхто не мае права,  ні вучань, ні настаўнік. Такім чынам ствараецца невялікая кагорта дзяцей, якія любяць удзельнічаць і перамагаць у нялёгкай барацьбе. Тут і бярэ пачатак той ручай, які нясе свае воды ў буйную раку. Так выяўляюцца моцныя, працалюбівыя, творчыя, ініцыятыўныя, цікаўныя, здольныя да вучобы вучні. Што ім патрэбна? Усяго толькі перамога ў нялёгкай барацьбе. І да гэтай перамогі яны павінны дайсці самі, пад кіраўніцтвам настаўніка ці без яго. 
    
Зыходзячы з вышэй сказанага, можна з упэўненасцю сказаць, што тут перад настаўнікам павінны быць пастаўлены наступныя задачы, якія будуць развіваць звычайную цікавасць да вывучэння прадмета “Родная мова і 

літаратура”, у прыватнасці, работа  са словам:
· пераадоленне раўнадушных адносін да вывучэння мовы і літаратуры;

· тлумачэнне значэння ўсіх незразумелых слоў;

· фарміраванне ўмення тлумачыць значэнне слоў, зыходзячы з кантэксту;

· вучыць карыстацца слоўнікам, як даведачным матэрыялам;
· выклікаць жаданне пераадолець цяжкасці ў цікавых выпадках.

    
Творчыя конкурсы нельга пачынаць, калі вучні не разумеюць значэння слоў, не могуць прыводзіць прыклады адназначных і мнагазначных слоў, і таму работу са словам пачынаю менавіта з гэтага. На дапамогу прыходзіць матэрыял: Паўлоўскай “Мова: цікава і займальна”, А. Солахава “Займальны матэрыял да ўрокаў беларускай мовы” і іншыя. Таму словы “хто хутчэй?”, “хто болей?” гучаць на маіх уроках заўжды. Вучні стараюцца праявіць сябе, паказаць,  на што яны здольны.
   
 Заданні тыпу: 1) “Паўнаводная рака” (складзі словы з пяці літар, каб літары алфавіта знаходзіліся ў сярэдзіне, кі ё ск);

2) дапішы чатырохрадкоўе: - Форма працы на ўроку спадабалася ці не…

- Простае шчасце людское…

- На палянцы цвітуць васілёчкі…
- Сонца-сонца, ты скажы…

3) расшыфруй алфавіт ;

4) складзі крыжаванку;

5) напішы апавяданне, дзе апошнімі радкамі могуць быць сказы:
- Восень… Вогнішча ўжо дагарэла…

- …Сінічка ўзрадавана піскнула.

6) складзі казку на новы лад:

Воўк – добры, заяц – злы;
свіння – прынцэса, ліса – гаспадыня;
курыца – кіраўнік, певень – вартаўнік.
7) прарэкламуй прадукцыю і іншае;

8) дай параду галоўнаму герою.

    
Таму, развіваючы і паглыбляючы цікавасць да прадметаў мовы і літаратуры, я ажыццяўляю пераход вучняў да актыўнага этапу ў развіцці творчых здольнасцей. Прымаючы ўдзел у творчых конкурсах, вучань развівае сваё “я”, вучыцца актыўна мысліць – “мысленне робіцца больш глыбокім, калі растуць і павялічваюцца асацыяцыі” (І.П.Паўлаў).
    
З году ў год вучань шукае сваё “я”, пераадольвае цяжкасці, вучыцца знаходзіць невядомае і захапляльнае, пачынае прысвячаць свой вольны час любімаму прадмету. І таму мая роля стаць аднадумцам, дарадчыкам, сябрам тут адназначная. З кожным заняткам я ўскладняю заданні, стараюся, каб яны насілі творчы характар. Напрыклад, вучням прапануецца скласці вершы, апавяданні, дзе б звычайнае слова ўжывалася б у незвычайным значэнні. Так, на ўроку літаратуры ў 9 класе, вывучаючы “Новую зямлю”, дзецям было прапанавана заданне дапісаць раздзелы паэмы або адгукнуцца  на яе. Вось што напісала Зіна Кірнажыцкая:
Чытаю “Новую зямлю”,

І думу думаю адну:

Якім паэт павінен быць, 

Каб так свой родны край любіць, 

Каб так прыгожа, маляўніча, 

Прыроды апісаць аблічча, 

Яе палі, яе курганы

 І ветру подых апантаны,

І той спякотны летні дзень,

Калі ты ходзіш, нібы цень.

Каб мог заўважыць і адчуць,

Як людзі простыя жывуць, 

Каб іх патрэбы зразумець,
Ды ў той паэме ўсё апець?

Дзе мне знайсці на ўсё адказы – 

Мне скажуць Коласавы фразы:

Упарта трэба працаваць, 

Душу ўсю ў працу укладаць, 

За праўду шчыра “трэ” змагацца,

На перамогу спадзявацца, 

У храм хадзіць, сям’ю любіць…

Суседзям шкоды не рабіць.
…Так жыў Міхал – і мой прадзед.

Ён быў сапраўдны чалавек.

Такіх амаль не засталося…

А як тады людзям жылося!

Амаль да ночы працавалі, 

Занятку іншага не зналі.

Нам сёння трэба аглядацца, 

Да тых крыніц ізноў вяртацца…

…Як жыць далей? З чаго пачаць?

І як мне лёс свой вызначаць?
Адказаў я пакуль не маю, 

Ды ўсё ж я веру: іх спазнаю.

І буду Богу я маліцца, 

Каб ён не даў мне разгубіцца.

Прашу Вас, о Якубе Колас, 

Пачуць слабы мой шчыры голас.

Я Вам падзяку дасылаю

І гэты верш Вам прысвячаю.

    
Таму я лічу, што ўдзел у творчых конкурсах і ёсць умова развіцця творчых здольнасцей вучняў, а гэта і , значыць, умова адоранасці.
                                                                                                                                 4
